
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
ছিলে নীলে, এলে নোটবুকে



কেন যে নির্মোক খুলে দিয়েছিলে তুমি

শহরের পথে

জলভারনত মেঘ তাই তো ঘনাল যুগল বিদ্যুতে

নিউজপেপারে

বিবৃতির খই তুমুল ছড়াল, স্মরগরলের তাপে

বাষ্পীভূত হয়ে গেল

অনিমা-লঘিমা, আর লঘু বেদনার ভারে

কেটে গেল এ-ঘোর রজনী


কারা যেন খুঁটে-খুঁটে তুলে নিল নষ্ট প্রজন্মের

স্থায়ী ও অন্তরা

যুগল বিদ্যুতে জলভারনত মেঘ সহসা ঘনাল

এ-মাহ ভাদরে

ছোটো তরফের মেঘ এল, ও আল্লা ছায়া এল না।


কেন যে নির্মোক খুলে দিয়েছিলে তুমি

ছিলে নীলে

এলে নোট-বুকে।






চড়ুইভাতি



এসো, রোদ এখনো মধুর, এই

নিরালায় চড়ুইভাতিতে এসো।


সব গ্রন্থি ছিড়ে নাও, নীলিমার নীবির বাঁধন

ছায়াম্লান ঘুমের ভেতরে চলে যাই


এসো, এঁটো মুখে চুমু খেয়ে নিই এই শেষবার

নীলিমার সঙ্গে শুয়ে থাকি ঘাস-বিছানায়


দাও সেঁকো বিষ, একে অপরের মুখে তুলে দিই

এই চড়ুইভাতির কোনো দায় নেই আত্মীয়তার


এসো শস্পশ্যাম রোদে, এই

চড়ুইভাতির নিরালায়

